
Dä Hansjörg  und dä Abi händ Tuur Rund um Schaffhusä organisiert 
Diä händ  wider ä aschpruchsvolli Strecki kreiert 
4 Täg vorher händs nomol d´Rutä  abgfahre 
Und gluägät – wo beschtönd denn di gröschte Gfahrä 
 
 
Nüt Negativs händs gfundä – und fascht aläs isch theerät gsi 
Unvorgergesehenes  –  daher - sicher chlii 
Diä Tuur ischt schwär und mit 140 km recht wit 
Si hoffet - wägedem – chömet glich ä paar Chnüttler mit 
 
 
21 Gümeler - sind denn am Start bi dä Sporthalä gstandä 
Äs Begleitfahrzüg – leider  - dasmol nöd vorhandä 
Mer cha nur hoffä – das alläs guät got 
Und mer ä keis Auto brucht – idä Not 
 
 
Keis Wölkli am Himmel – also än absolutä Hit 
Meischtens - chunnt so - au dä Reali mit 
Leider hät er a dem Tag - anderscht müäse büglä 
Und am Sohn helfä – uf Madetschwil uä züglä 
 
 
33 Grad -  isch uf dä Nomitag aagseit gsii 
Dass äs heiss wird – gseht  jo würkli jedä ii 
I zwei Gruppä ischmer pünktlich am achti gstartet 
Uf Verspöteti - hättmer aber uf kein Fall me gwartet 
 
 
Teilgno - hät au dRita Lanz 
Äs hend ali gmeint – si füär dä Markus uf dä Tanz 
Si hät über dRennhosä wider s schwarzi Röckli a gha 
Und gmeint – so chömet den weiniger Flüügä und Bräma dra 
 
 
Über Rafz Jestetten Wangetal und Erzinge 
Muäs mer denn dä Trasadinger Wiiberg erklimmä 
Nach dä steilä Abfahrt is Wuätachtal – wo allnä gfallt 
Giz denn in Eggingä - än 30minütige Znünihalt 
 
 
Feini Schinke und Salamibrötli chammer do verzehrä 
Dä Chellner  - hät sich fascht nöd chöne wehrä 
So hät denn jedä sin Hunger gstillt 
Zum Witerfahrä  - ischt mer drum bald wider gwillt 



Denn loozt üs dä Hansjörg sganz Wuätachtal uf 
Über dä schlechti Radweg - reget sich det einigi uf 
In Gimmelshofä goz denn s´zweitmol so richtig uä 
Und über Fütze Epfehofä - äm höchschte Punkt zuä 
 
 
Di breiti Stross uf – mag dä Hansjörg denn nümä recht no 
Und tenkt – hetti doch es Begleitfahrzüg mit gno 
Bi total kabutt – äs got mir nöd guät 
Hangäts ächt a dä Värcheltig - oder gär a mim Bluät? 
 
 
Im chlinschtä Gang und mit letschter Chraft 
Er – es denn doch no uf dä Randä uä schaft 
Ganz bleich stoht er det underen Baum am Schattä 
Am leäbschtä würd er abliggä - i d´Bluämattä 
 
 
Denn – nochere Pausä – sich zum erholä 
Wird ä gmüätlichi Witerfahrt empfolä 
Nach dä Hochebeni – mer lot sich nümä stressä 
Denkt jedä - schochli - as Mittagessä 
 
 
Idä Abfahrt denn – oh verschissä 
Drüü Kilometer - ischt doch tSchtross ufgrissä 
Dä Hansjörg stutzt – gsehts fascht nöd i 
Entschuldiget sich – das ischt denn am Ziischtig nonig gsi 
 
 
Entlich gots denn abä - i Bibermüli 
Di Hungerndä – jo diä fröiät sich scho schüli 
Feini Sachä chömät jetzt uf dä Tisch 
Fleisch, Pasta, Gmüäs und sogär no Fisch 
 
 
Ali sind jetzt recht tüüf in d´Stuäl iägsunkä 
Und jedä hät für sich – nur s´Beschti trunkä 
Dä Markus seit – ich weiss was guät isch für mi 
Ich bschtelä jetzt grad no äs Glesli Wii  
 
 
Jo nochem Essä – do hät jedä nochli ztuä 
Denn ufs WC - goz i därä Müli - drüü Stegä höch uä 
So Holztritt - händ mir Fahrer uf dä Lattä 
D´Schuld sind aber - üseri Rennschuä-Plattä 



Fertigmachä – rüäft jetzt dä Tuureleiter 
I 10 Minute – geht’s gleich weiter 
Mir sind jetzt würkli lang gnuäg gsessä 
Bitte - tüänd do nüt vergessä 
 
 
Über Büsslingä – Riedheim –Bietingen und Randegg 
Fahret mir denn - Richtig Gailingen weg 
In Diessehofä wird dä Rhy überquert 
Und denn Richtig Schlattingä usgschärt 
 
 
Durs Wiland durä goz denn rassig hei 
Grad einigi meldet – sehr schwäri Bei 
Ali händ sich aber nomol ufgrafft 
Und au diä letschtä Kilometer gschafft 
 
 
Schö isches gsi – ich wetts nöd miidä 
Zwor hät jedä – ä Bitzli müäsä liidä 
Defekt und sturzlos – jo än jedä fröitsi 
Simmer denn heicho – uf üsers Söizi 
 
 
Leider – jetzt no - ä ganz böses Gwitter 
Wiä goz denn - mit üsäm Hansjörg witter 
Er will Ende Johr - dä Vorstand verlo 
Und nurno -  für sich - go velofahrä go 
 
 
Was ischt ächt do dä gnaui Grond 
Er hät mir gseit – er sig söss  gsond 
Es nützt nüt – wenn ich mit ihm tuä fluäche 
Mer münd jetzt eifach - än neue Webmaster suächä 
 
 
Er chunnt also nümä mit üs go fahrä 
Ich hoffä – er sig aber  - mit sich  im Klarä 
Ich dankä dir herzlich - für diä schöni Zit 
Wer weiss – vilicht - chunscht denn doch wideremol mit 
 
 
Du bischt für üs än grossä Verluscht 
Mich - häscht  tribä – inän risä Fruscht 
Tuäsch für dich jetzt  - Sport halt triibä 
Mir hoffät – dass du gsund chascht bliibä 


